
 

 

Ons het laas week Pinkster gevier en daarom ook ‘n kort preekreeks gehad, “Pinkster 101”, waar 
ons die basics van Pinkster bespreek het. En Sondag het ons die reeks afgesluit met die vraag 
van “Hoekom?”, d.w.s. “Hoekom is die Heilige Gees uitgestort?” En om hierdie vraag te 
beantwoord, moet ons bietjie terug gaan na Jesus se Hemelvaart in Handelinge 1:4-9. Hier vra 
die dissipels vir Jesus, “Here, maar U het gesê U gaan nou U koninkryk (i.e. die eindtyd) 

op aarde vestig? So, wanneer gaan dit gebeur?” En Jesus antwoord, “Die 
spesifieke tyd of gebeurtenis wanneer my koninkryk gevestig gaan word hoef julle 
nie oor te bekommer nie. God die Vader sal dit bepaal. Maar”, sê Jesus, “Intussen 
gaan JULLE my koninkryk vestig.” So ewe skielik sê Jesus, waar Hy God se koninkryk 
gebou het deur sy prediking en voorbeeld wat hy gestel het van hoe om te leef en die 
dissipels saam met hom was en gesien het hoe hy dit gedoen het, gaan hulle dit nou 

self doen. Hulle gaan die wees wat nou gaan preek en die voorbeeld vir ander stel oor hoe om 
te leef. Om die Engelse spreekwoord te gebruik, “Jesus is passing on the torch” – pun intended. 

“En dan”, sê Jesus, “sal julle getuienisse wees van God in die wêreld” – en DIT is die rede 
hoekom die Gees afgekom het aarde toe. Dit is die einddoel van Pinkster: om vir die wêreld van 
God te vertel. Om soos die dissipels te preek en vir ander ‘n voorbeeld te wees soos wat God 
ons in die Bybel leer. Om God se liefde uit te leef in die wêreld vir mekaar.  

En hoe doen mens dit? Of hoe lyk hierdie liefde? Dit is die vrug van die Gees nie waar nie! Met 
ander woorde, as ons die metafoor van ‘n boom gebruik, is ons die boom en God se liefde die 
kos of voeding binne die boom. En soos ‘n boom sy voedingstowwe omskakel in vrug waarvan 
ander kan eet en so ook van hierdie voedingstowwe kan kry, net so moet 
ons as die boom God se liefde wat in ons is as vrug uitleef vir ander om 
van te kan pluk en sodat hulle ook van hierdie vrug (God se liefde) kan 
geniet. En hierdie vrug, hierdie vorm wat God se liefde kry wat ons moet 
uitleef, lys Paulus in Galasiërs 5:22-23 as “liefde, blydskap, vrede, 
geduld, vriendelikheid, goedheid, getrouheid, 23sagmoedigheid, [en] 
selfbeheersing.” Ons as God se dissipels, met die Gees binne in ons, 
moet al hierdie vrug uitleef en aan ander bewys om so sy koninkryk uit 
te brei en te laat groei oor die uithoeke van die wêreld. Hierdie vrug is 
die aktiewe verkondiging van die evangelie deur dade. Maar ons moet 
ook die evangelie verkondig deur woorde. Fisies ander van God kan vertel en so verdere 
dissipels van God maak. So, moenie skaam wees nie; gaan vertel ander van God. Gaan vertel 
ander van Sy liefde en genade.  

So, hoekom het die Heilige Gees aarde toe gekom? Om ons te bekragtig om die evangelie te 
versprei. Om vir ander die goeie nuus van Jesus te vertel, nie net deur dade nie, maar deur 
woorde ook.  

Eldo-Gespreksgids 

Gespreksvrae 

➢ Wat is Pinkster? Wat verstaan jy onder die woord “Pinkster” of dalk selfs “Pinksterfees”? 
➢ Hoe kan ons prakties ander deur dade van God vertel? M.a.w. wat is praktiese voorbeelde 

van die vrug van die Gees (i.e. God se liefde uitgeleef aan ander)? 
➢ Hoe kan ons prakties ander deur woorde van God vertel? 
➢ Hoekom is dit soms moeilik om vir ander van God te vertel? Wat hou mens terug? 

